«№ 3 арнайы мектеп» КММ
Қазақ тілі сабақтарында 

ойын элементтері арқылы

 оқушылардың ауызекі сөйлеу

 тілін дамыту 
Уразбаева Мирамкуль Асылхановна
Астана қ.

2023 жыл

Ойын — балалардың негізгі іс-әрекеті. Сұлтанмахмұт Торайғыров «Балалықтың қанына ойын азық» деп бекер айтпаған. Өйткені ойын үстінде баланың бір затқа бейімділігі, мүмкіндігі және қызығуы анық байқалады.
Ойынсыз бала өмір сүру мүмкін емес. Сонымен бірге, қазақ тілі сабақтары да ойынсыз өту мүмкін емес. Ойнай отырып бала қарапайым қатынастық элементтерді шешеді, жаңа сөздер мен грамматикалық құрылымды меңгереді. Ойын — еңбекпен оқумен қатар жүретін, адам әрекетінің негізгі түрлерінің бірі, біздің өмір сүруіміздің таңғажайып феномені. Ойын анықталуына қарай— өзінің мінез-құлқын басқаруда жүзеге асырылған және жинақталған, қоғамдық тәжірибені құру мен меңгертуге бағытталған оқиға әрекетінің бір түрі.
Жалпы алғанда ойын, ықыласты және еркін таңдалған әрекет, одан ләззат алуға болады. Ойын кезінде шығармашылық қабілеттерін дамытатын еркіндік, бастамалық, ұйымдастырушылық қасиеттері қалыптасады. 

Балалармен жұмыста баланың назарын өзіне аударатын, әрбір баланы қызықтыратын әдістемелік тәсілдер қолдану қажет. Мұндай балалар белсенді емес, заттармен және ойыншықтармен ойнау кезінде белсенді әрекет ету тілегі төмен. Сондықтан ұсынылып отырған әрекетке міндетті түрде балаға жағымды жағдай туғызып отыру қажет. Осы мақсатта да дидактикалық ойындар дәл қызмет етеді.

Ерекше балалармен ойынды ұйымдастыруда мына нұсқаулар ұсынылады:

• баланың қызығушылығын ойын арқылы оята алсақ, әрбір істі ойынға айналдыру қажет;
• баланың жас ерекшелігіне қарай ойынды дұрыс таңдай білу;
• ойнау кезінде баланың алға жылжуын қадағалау, ойын кезінде асықтырмау;
• ойын жеткілікті қызықты, әрі жеңіл болуы қажет;
• баланың жалғыз ойнауын және өзгелермен ойыншығын бөлісе, бірлесіп ойнауына жағдай құру;
• ойын баланы қызықтыратындай ойынды және ойыншықты өзгертіп отыру;
• ойыншықтар таза, әдемі, ашық түсті, қауіпсіз болу керек.

Балалар ойын тапсырмалаларына қызыға көңіл бөледі. Табу, айту, атау,аудару ойын тапсырмасын сапалы шешуге көңіл бөледі: сұлбаны әдемі құрастыру, суретті дұрыс таңдау, жинау т. б. Балалар дидактикалық ойын барысында заттың сыртқы пішінін салыстырып, есте сақтауға үйренеді. Сонымен қоса, оның қоршаған орта туралы дағдысы бекиді; қабылдау, елестету, зейін, сөйлеу сияқты қабілеттері дамиды. Ойын баланың көңіл-күйін көтеріп, сергітетіні белгілі. Олай болса, есте сақтау қабілетін дамыту үшін өзім сабақта қолданатын дидактикалық ойындарды ұсынамын.

«Не жоқ?»
Қажетті құралдар: Суреттер, ойыншықтар, муляждар және т. б.
Ойын шарты: Мұғалім үстел үстіне бес-алты ойыншықты қояды, сосын балаларға көздерін жұмуды ұсынады. Балалар көздерін жұмған кезде мұғалім бір ойыншық жасырып қояды. Көздерін ашқанда қай ойыншық жоқ екенін айтады.

«Мынау не?»
 Қажетті құралдар: Тақырыпқа қатысты суреттер, карточкалар, ойыншықтар.
Ойын шарты: Сабақта үйренген жаңа сөздерді қолданып сөз тіркесін құрату. Мұғалім «Мынау не?» — деп сұрағанда бала мынау — өрмекші, мынау — жануар деп  жауап береді.

«Суретті жина»
Қажетті құралдар: Әр балаға жеке үш немесе төрт бөлікке қиылған суреттер.
Ойын шарты: Ойын кезінде балалар берілген  суреттерден толық сурет құрастырады және қандай сурет құрастырғанын айтады.
«Сиқырлы қалта» 
Қажетті құралдар: жануарлар, көкөністер, жемістер, әр түрлі заттар.
Ойын шарты: Оқушылар қалтадан ойыншықты алып , не алғанын айтып береді. 
«Әріптерді есте сақта!»

Қажетті құралдар: әріптер, ермексаз, ламинатталған қағаз.
Ойын шарты: Мұғалім екі немесе үш әріптерді  балаға береді, оқушы ұсақ моторикасын жетілдіріп, ермексазды әріптерге жабыстырады. Әріптерді қайталайды, нүктелі жазады, қайталап айтады, әріптерді бояйды.
«Асбұршақ терапиясы»
Қажетті құралдар: асбұршақ салынған ыдыс, ұсақ ойыншықтар.
Ойын шарты: Бала қолын ыдыс ішіне салып асбұршақ ішінен ойыншықты алып, қандай ойыншық алғанын атайды.

Сабақ ортасында сергіту сәтін өткізудің де маңызы зор. Балалар отырып жалыққан соң, сергігенді қалайды. Сабақ тақырыбына сай сергіту сәтін де дұрыс таңдаған жөн.  

Қорытындылай келе, балалардың дидактикалық ойындарға қызығушылықтарын арттыру үшін ойыншықтардың әр түрлі, түрлі түсті болуы өте маңызды, сонымен бірге оларды топтасып ойнай білуге, ойыншықтарын жанындағы балалармен бөлісе білуге үйрету және ынталандырып отыру қажет деп санаймын.

